Avgerð frá Skatta- og avgjaldskærunevndini

Avgerð tikin 17. desember 2003 

Mál nr. 03-02-21-6

- vinnulig fyritøka

- skatting (býti av inntøku) millum hjún

- § 4 í skattalógini 

Samandráttur: Hjún, sum róku fyritøku, høvdu ikki latið inn sjálvuppgávur fyri árini 1997 og fram, og inntøkur teirra vórðu tí mettar. Í  2001 vórðu sjálvuppgávurnar fyri 1997, 1998 og 1999 latnar inn við áheit​an um at flyta alla inntøkuna frá fyritøkuvirkseminum fyri 1997 og helvtina av inntøkunum fyri 1998 og 1999 til mannin. Hetta vildi skattavaldið ikki gera, og avgerðin varð kærd til kommunlu skatta​kæru​nevndina, sum staðfesti avgerðina hjá Toll- og skattstovuni. Henda avgerð varð kærd til Skatta- og avgjaldskærunevndina. 

   T&S vísti á, at konan yvirtók virkið í 1995, og at virkið var skrásett í hennara navni. T&S metti, at talan var um hennara sjálvstøðuga virki uttan fyri vinnu og virki mannsins, og tí sambært tágaldandi § 4 í skattalógini skuldi skattast hjá henni.

   Fyri árini 1998 og 1999 vísti kærarin á, at § 4 í skattalógini varð broytt soleiðis, at tá hjúnafelagar í felag reka sjálvstøðugt vinnuvirki, skal úrslitið skattast hjá hjúnunum í mun til luttøku teirra í rakstri​num. Men T&S metti ikki, at talan var um felags rakstur. Krav var eisini, at sáttmáli varð gjørdur mill​um hjúnafelagarnar við neyvari útgreining av býti og ábyrgd, og hann skuldi góðkennast av T&S. Hetta var ikki gjørt.

   Skatta- og avgjaldkærunevndin avgjørdi:

   Viðvíkjandi 1997: Fleiri avgerðir frá Landsskattanevndini og dómar frá Føroya Rætti og Landsrætti​num viðvíkjandi tágaldandi § 4 í skattalógini vísa, at neyðugt var kanna, hvussu veruliga arbeiðsbýtið í virk​i​​num er millum hjúnafelagarnar. Í 1997 var tað maðurin, sum hevði tikið sær av meginpartinum av arbeiði​num, og tí var ikki talan um sjálvstøðuga vinnu ella virki uttan fyri vinnu ella virki mansins. Tí varð mað​urin settur í skatt av inntøkuni av virkinum fyri 1997.

   Viðvíkjandi 1998 og 1999: Galdandi frá 1. januar 1998 varð § 4 í skattalógini broytt, soleiðis at maður og kona verða hvør sær sett sjálvstøðugt í skatt av inntøkum sínum. Um hjúnini í felag reka sjálv​støðugt vinnuvirki, skal úrslitið skattast hjá hjúnunum í mun til luttøku teirra í rakstrinum. Harafturat krevst sáttmáli partanna millum um býti og ábyrgd millum hjúnafelagarnar. Slíkur sáttmáli var ikki gjørdur. Inn​tøkan verður tí at skatta hjá tí, sum ber høvuðsábyrgdina av rakstrinum, og hon var hjá manninum. Tí skuldi inntøkan av virkseminum skattast hjá manninum, var niðurstøðan hjá Skatta- og avgjalds​kæru​nevdnini. 

Málslýsing:

Hjún hava vegna vantandi sjálvuppgávur verið mett fyri árini 1997 og fram. Tann 1. mars 2001 verða sjálvuppgávurnar fyri 1998 og 1999 latnar Toll- og Skattstovu Føroya og tann 30. november 2001 verða sjálvuppgávurnar fyri 1997 latnar inn. Saman við sjálvuppgávunum fyri 1997 var áheitan um at flyta alla skattskyldugu inntøkuna frá fyritøkun fyri 1997 og helvtina av inntøkunum fyri 1998 og 1999 til mannin.

Toll- og Skattstova Føroya vildi ikki ganga hesi áheitan á møti, og í skrivi frá 4. desember 2001 var boðað kærarunum frá hesum. Tá ongin viðmerking kom frá kærarunum til avgerðina, varð broytingarskriv sent 18. desember 2001. 

Tann 14. januar 2002 varð avgerðin kærd til Kommunalu skattakærunevndina, sum við avgerð frá 28. apríl 2003 staðfesti avgerðina hjá Toll- og Skattstovu Føroya.

Tann 26. mai 2003 varð avgerðin kærd til Skatta- og avgjaldskærunevndina.

Kærarin ger galdandi:

Í kæruni til Skatta- og avgjaldskærunevndina verður kravt, at álíkningin hjá hjúnunum verður broytt soleiðis, at rakstraravlopið frá virkseminum  fyri 1997 verður skattað hjá manninum, og at rakstraravlopið fyri 1998 og 1999 verður skattað við tveimum triðingum hjá manninum og einum triðingi hjá konuni, subsidiert fult út hjá manninum.

Greitt verður frá, at konan tann 1. apríl 1995 yvirtók virkið eftir faðirin. Orsøkin til, at konan formliga er skrásett sum eigari av virkinum er, at hjúnafelagin í 1993 fór á húsagang við síni fyritøku og enn í dag skyldar ovurhonds stórar upphæddir.

Síðani konan yvirtók virksemið, hava báðir hjúnafelagarnir verið knýttir at virkseminum í størri og minni mun. Veruleikin er tó, at frá 1996 at rokna er tað maðurin, sum hevur rakstrarligu ábyrgdina av virkinum um hendi, meðan konan er í føstum starvi hjá øðrum arbeiðsgevara, tó soleiðis, at konan í ávísan mun hjálpir til.

Kærarin hevur gjørt eitt yvirlit yvir, hvussu mikið ávikavist konan og maðurin hava havt í A-inntøku frá øðrum arbeiðsgevarum í tíðarskeiðnum frá 1995 til 1999.

Viðvíkjandi skattaárinum 1997 vísir kærarin á, at § 4 í skattalógini til og við 31. desember 1997 var orðað soleiðis:

Stk. 1: Giftur maður verður skattaður av allari inntøku síni og inntøku konu sínari, tá tey búgva saman. Hetta er tó bert galdandi, um bæði maður og kona eru skattskyldug her í landinum eftir § 1.

Stk. 2: Kona, sum er samskattað við mannin, verður sett í skatt fyri seg av teimum inntøkum, ið nevndar eru undir a), b) og c):

a) sjálvstøðugum virki ella vinnu uttan fyri vinnu og virki mansins

Hóast konan formliga er skrásett fyri fyritøkuni, er ikki talan um, at hon hevur rikið sjálvstøðugt virki ella vinnu uttan fyri vinnu og virki mansins, grundað á at frá 1996 at rokna hevur hjúnafelagin havt rakstrarligu ábyrgdina av virkinum um hendi.

Tískil eigur rakstrarliga avlopið fyri 1997 at verða skattað hjá manninum.

Víst verður í hesum sambandi til landsskattanevndaravgerð nr. 33/96, har ein kona tann 1. januar 1990 festir ein bóndagarð, og har hon og tann maðurin, sum hon tann 2. januar 1993 giftist við, arbeiða á  garðinum. Í hesum føri hevur landsskattanevndin staðfest, at frá 1993 at rokna verður samlaða inntøkan skattað hjá manninum, tí tað fyri konunar viðkomandi ikki er talan um virki ella vinnu uttan fyri vinnu og virki mansins, tí at bæði arbeiða á garðinum. 

Kommunala Skattakærunevndin vísir m.a. á í teirra grundgevingum, at fyri árini 1995 og 1996 er konan vorðin skattað av úrslitinum av virkseminum, og at tað er onki, sum bendir á, at konan og maðurin hava ynskt broytingar fyri hesi árini, hóast maðurin hevur verið knýttur at virkseminum eisini hesi árini.

Hartil sigur kærarin, at við støði í § 4 í skattalógini, soleiðis sum hendan var orðað til og við 31. desember 1997, átti rakstraravlopið at verið skattað hjá manninum, sum øll árini í størri og minni mun hevur tikið lut í virkseminum, og sum frá 1996 at rokna hevur havt ábyrgdina av rakstrinum av virkseminum

Viðvíkjandi 1998 og 1999 vísir kærarin á, at § 4 í skattalógini er broytt soleiðis, at tá hjúnafelagir í felag reka sjálvstøðugt vinnuvirki, skal úrslitið av vinnuvirkinum takast við í uppgerðina av skattskyldugu inntøkuni hjá hjúnunum í mun til luttøku teirra í rakstrinum.

Fyri hesi árini er eins og 1997 galdandi, at maðurin hevur ábyrgdina av dagliga rakstrinum hjá felagnum, meðan konan er í starvi hjá øðrum arbeiðsgevara.

Sostatt er eisini galdandi fyri hesi bæði árini, at hóast konan  formliga stendur sum eigari av virkinum, so liggur rakstrarliga ábyrgdina av virkinum hjá manninum.

Í kunngerð nr. 57 frá 7. juni 1999 (og í áður galdandi kunngerð nr. 5 frá 13. januar 1999) framgongur, at fyri at kunna býta inntøkurnar sundur millum hjúnafelagar, skal sáttmáli verða gjørdur millum hjúnafelagar við neyvari útgreining av býti og ábyrgd.

Her skal viðmerkjast, at konan og maðurin av einhvørji orsøk ikki hava gáa eftir hesi lógarbroyting og nýggju kunngerðini, og tískil ikki lúka treytirnar um at fremja tað uppbýti, sum vit áður hava víst á, grundað á veruligu luttøku hjúnanna í rakstrinum, nevniliga tveimum triðingum av yvirskotinum til mannin og einum triðingi til konuna.

Vísandi til § 1, stk. 4 í nevndu kunngerð verður tískil gjørt galdandi, at inntøkan fyri árini 1998 og 1999 verður skattað hjá manninum, sum ber høvuðsábyrgdina av rakstrinum.

Toll- og Skattstova Føroya ger galdandi:

Toll- og Skattstova Føroya vísir á, at konan yvirtók virkið í 1995, og at tað er skrásett í hennara navni. Tað er onki, sum bendir á nakran felags rakstur ella býti av nøkrum slag, fyrr enn tá sjálvuppgávan fyri 1997 verður latin inn í november 2001. Tí metir Toll- og Skattstova Føroya, at talan er um hennara sjálvstøðuga virki uttan fyri vinnu og virki mannsins, og tí sambært tágaldandi § 4 í skattalógini skal skattast hjá henni.

Toll- og Skattstova Føroya metir, at hetta nú at flyta inntøkurnar heldur er ein eftirrationalisering, tí hetta er seinasta árið, maðurin kann brúka rakstrarhallið, sum fyritøkan hjá honum hevði í 1992. Á henda hátt verður peningur fluttur millum tvær ymiskar fyritøkur, soleiðis at skattliga hallið í hansara fyritøku verður brúkt til at minka skattskylduga avlopið í hennara.

Viðvíkjandi árunum 1998 og 1999 metir Toll- og Skattstova Føroya, at talan framvegis ikki er um nakran felags rakstur og vísir á, at sambært § 1 í kunngerð nr. 57 frá 1999 skal sáttmáli verða gjørdur millum hjúnafelagarnar við neyvari útgreining av býti og ábyrgd. Harumframt er í stk. 2 ásett, at slíkur sáttmáli skal góðkennast av Toll- og Skattstovu Føroya, áðrenn hann fær gildi fyri býti av inntøkunum. Tí ber ikki til eftirfylgjandi at gera býti av inntøkum millum hjún.

Í skrivi frá 1. juli 2003 vísir økisskrivstovan á, at í kæruni til Skatta- og avgjaldskærunevndina verður ført fram, at maðurin frá 1996 hevur yvirtikið rakstrarligu ábyrgdina, meðan tað í kæruni til Kommunalu skattakærunevndina verður sagt, at hann luttekur í virkinum. Hendan broyting sæst ikki at vera fráboðað ella skrásett í vinnuskránni og hevur ikki verið framførd áður. Samsvar er sostatt ikki við tað, sum í eldri árum hevur verið upplýst í sjálvuppgávum og roknskapum.

Avgerðin hjá Kommunalu skattakærunevndini:

“Skattakærunevndin skal í fyrstu atløgu viðmerkja, at vegna vantandi sjálvuppgávur eru tygum og hjúnafelagin av T&S vorðin mett fyri árini 1997, 1998 og 1999.

Tann 1. mars 2001 verða sjálvuppgávurnar fyri 1998 og 1999 latnar inn. Sjálvuppgávan fyri 1997 kom inn tann 30. november 2001, og tá er viðlagt skriv frá grannskoðaranum frá 28. november 2001 til T&S um at flyta inntøkuna frá virkinum soleiðis, at hjúnafelagin (maðurin) verður skattaður av øllum úrslitinum í 1997 og helvtini av úrslitinum í 1998 og 1999.

Toll- og skattstovan hevur ikki loyvt, at alt rakstraravlopið fyri 1997 verður skattað hjá hjúnafelaganum, ella at helvtin av avlopinum fyri 1998 og 1999 verður flutt til hansara. T&S metir eisini, at talan heldur er um eina eftirrationalisering, tá 1997 er seinasta árið, maðurin kann brúka rakstrarhallið, sum fyritøkan hjá honum hevði í 1992.

Viðmerkjast skal í hesum sambandi, at á sjálvuppgávuni hjá manninum fyri 1997 er framflutt hall frá 1992 uppá kr. 1.980.110.  

Viðv. 1997 verður í kæruni gjørt galdandi, at maðurin sambært tágaldandi § 4 í skattalógini skal skattast av øllum avlopinum í virkinum. Ført verður fram, at hóast tygum yvirtóku virksemið eftir faðirin tann 1. apríl 1995, eiga tygum sbrt. ásetingini í § 4, stk. 2 ikki at verða sett sjálvstøðugt í skatt av inntøkuni av vinnuvirkinum, grundað á at maðurin eisini luttekur í hesum virksemi, og føra fram, at treytirnar í § 4, stk. 2 litra a) tískil ikki eru loknar, og at maðurin eigur at verða skattaður av inntøkuni.

Ført verður eisini fram í kæruni, at inntøkan fyri árini 1998 og 1999 verður býtt ímillum hjúnafelagarnar við einum triðingi til tygum og tveimum triðingum til hjúnafelagan (mannin).

Nevndin skal viðmerkja, at reglurnar um skatting av hjúnum eru í § 4 í skattalógini. Viðmerkjast skal, at eftir meginregluni § 4, stk. 1 í skattalógini, sum var galdandi til 1. januar 1998, bleiv maður skattaður av allari inntøku síni og inntøku konu sínari, tá tey búgva saman. Tó gav skattalógin § 4, stk. 2 heimild til, at kona, sum er samskattað við mannin, verður sett í skatt fyri seg av teimum inntøkum, ið nevndar eru undir a), b) og c). 

Eftir hesum reglum verður giftur maður skattaður av allari inntøku síni og inntøku konu sínari, tá tey búgva saman, meðan kona, sum er samskattað við mannin, verður sett í skatt fyri seg av inntøkum av t.d. sjálvstøðugum virki ella vinnu uttan fyri vinnu og virki mansins, sbr. tágaldandi § 4, stk. 2, litra a). 

Frá hesi meginreglu í § 4, stk. 1 um samskatting við manninum sum høvuðspersóni, tvs. at útgangsstøðið er, at maður og kona verða skattað sum ein eind, eru í lógini ásett munandi undantøk, sum viðføra, at konan hóast nevndu samskatting, verður sett sjálvstøðugt í skatt av flest øllum inntøkusløgum. 

Um konan ikki kemur undir eitt av undantøkunum í § 4, stk. 2, skulu bæði inntøkur og hall skattast hjá tí gifta manninum.

Í hesum máli er upplýst, at tygum tann 1. apríl 1995 yvirtóku virkið eftir faðirin fyri kr. 400.000.

Í sambandi við yvirtøkuna av virkinum varð virkið skrásett í vinnuskránni hjá Toll- og skattstovuni, sum virki hjá konuni. Sambært skrásetingarblaðnum í vinnuskránni hjá Toll- og skattstovuni eru bert tygum (konan) skrásett sum eigari av virkinum, og er einans upplýst tygara p-tal, og leggjast skal afturat, at bert tygum hava undirskrivað skrásetingarskjalið til T&S tann 21. juni 1995 sum ábyrgdarleiðari hjá virkinum. Viðmerkt er, at talan er um einstaklingafyritøku, og at tygum hava yvirtikið virkið fyri kr. 400.000. Maðurin er ikki eigari av virkinum og hevur ikki rakstrarliga ábyrgd av virkinum.  

Av skrivi frá grannskoðaranum til T&S frá 28. november 2001 er viðmerkt ”viðvíkjandi  virkinum hjá konuni og viðvíkjandi manninum”. 

Viðmerkjast skal annars, at á ársroknskapin fyri 1997 viðv. virkinum er serliga áteknað og viðmerkt ”Virkið v/konuni” við bústaði, tlf.nr. tygara v.m. 

Nevndin skal viðmerkja, at tygum persónliga eisini standa fyri roknskapunum fyri 1995 og 1996, og soleiðis eisini eru skattað av hesum í 1995 og 1996. 

Onki bendir á, at tygum hava ynskt broytingar fyri hesi bæði árini, hóast tað í kæruni verður sagt, at maðurin øll árini hevur verið knýttur at virkseminum.  

Nevndin er av tí áskoðan, at úteftir er eingin ivi um, at tað bert eru tygum, sum hava ta rakstrarligu ábyrgdina av virkinum. 

Nevndin er av tí áskoðan, at soleiðis sum málið fyriliggur upplýst, sæð í mun til eina heildarmeting av virkinum, at viðurskifti tygara viðv. virkinum eru av slíkum slag og vavi, at tað eru tygum, sum eru byrjað við virkinum, sum tygum yvirtaka juridiskt eftir faðirin, og somuleiðis eru tað tygum, sum hava alla rakstrarligu ábyrgdina av virkseminum og sum standa fyri og hava allan roknskapin um hendi umframt samskifti úteftir, og at tygum í stóran mun luttaka í virkseminum, hóast maðurin hevur hjálpt væl til, og førir hetta til, at nevndin er av tí fatan, at virksemi tygara kann roknast sum sjálvstøðug vinna við tí eyðkendu fíggjarligu ábyrgd, rokning, skyldu og risiko, sum er vanligt fyri sjálvstøðug vinnurekandi.

Nevndin skal eisini viðmerkja, at tað at bert tygum eru skrásett sum eigari av virkinum, merkir eisini, at tað eru tygum, og ikki maðurin, sum hava rakstrarábyrgdina av virkseminum. Faktiska luttøka mansins í virkinum broytir onki við hesa støðu, tí maðurin kann ikki ábyrgjast fyri virkinum, tá bert konan stendur sum skrásettur eigari og ábyrgdarhavari av virkinum.   

Á skjali frá 21. juni 1995 til T&S í sambandi við skrásetingina av virkinum hava tygum váttað, at tað bert eru tygum, ið eiga virkið og hava ábyrgd av virkinum, sum eisini er skrásett í tygara navni.

Tað fyriliggja eingi prógv sum t.d. lønarflytingar fyri, í hvønn mun maðurin hevur luttikið í virkseminum, uttan at hann hevur hjálpt væl til. Hinvegin er onki sum forðar fyri, at maðurin hjálpir til í virkinum, uttan at hetta tó broytir við skattligu støðu tygara í hesum høpi, sbr. dóm niðanfyri.     

Nevndin skal viðmerkja, at avgerandi í hesum máli er, at tað eru tygum, sum juridiskt hava yvirtikið og fyri egnu rokning, ábyrgd, skyldu og risiko reka virksemi. 

Í hesum sambandi kann eisini verða víst til dóm í Føroya Rætti BS 2266/1990, har kona varð sjálvstøðugt skattað av inntøku av jørð, sum hon deils hevði í festi og deils hevði arvað eftir foreldur síni, við teirri grundgeving, at tað var hon sjálv, sum hevði fest garðin og fyri egna rokning og ábyrgd rak virksemið, hóast maðurin í ávísan mun eisini hjálpti til. 

Eisini kann verða víst til dóm í Eystara landsrætti BS nr. 322/1984, sum staðfesti dóm í Føroya rætti bs. nr. 2257/1983, har rætturin legði til grund, at inntøka av jørð, sum konan hevði fingið sum gávu frá foreldrum sínum, og har konan í stóran mun luttók í arbeiðinum, var at rokna sum inntøka av sjálvstøðugum virki hjá henni, hóast maðurin eisini í ávísan mun luttók í arbeiðinum (vegleiðingarskriv 1996 s. 79).   

Í hesum sambandi kann eisini verða víst til landsskattanevndaravgerðir nr. 24/1987, 97/1990 og 42/1993, har treytirnar fyri at seta konuna í skatt fyri seg sambært § 4, stk. 2 litra a) í skattalógini vóru loknar. 

Í avgerð nr. 97/1990 var tað konan, sum var byrjað við fjósinum, og tað var hon, sum hevði alla ábyrgdina av arbeiðinum, hon stóð fyri og hevði allan roknskapin, alt samskifti úteftir var í hennara navni, og hon sum gjørdi meginpartin, men fekk hjálp frá manni, børnum og versynum og øðrum tá hoygging, slakt og annað arbeiði var fyri. 

Í kæruni verður víst til landsskattanevndaravgerð nr. 33/1996 sum grundgeving fyri at skatta mannin, men nevndin er av tí áskoðan, at málini ikki eru sambærilig, men eiga at verða viðgjørd ítøkiliga og eisini serliga við atliti til fyriliggjandi rættarpraksis á økinum.

Skattakærunevndin metir soleiðis út frá omanfyristandandi viðv. 1997, at talan er um sjálvstøðugt virki ella vinnu hjá tygum, sum fellur uttan fyri vinnu og virki mansins, og eiga tygum at verða skattað sambært § 4, stk. 2, litra a) í skattalógini, eins og gjørt er í 1995 og 1996. 

Mett verður soleiðis, at tygum lúka treytirnar í § 4, stk. 2 litra a) í skattalógini fyri at verða sett sjálvstøðugt í skatt, tá inntøka tygara stavar frá sjálvstøðugum virki/vinnu uttanfyri vinnu og virki mansins. 

Viðv. 1997 skal viðmerkjast, at eftir tágaldandi § 4 í skattalógini var eingin heimild fyri at skatta hjúnafelagar við hvør sínari helvt av samlaðu inntøkuni.  

Viðv. árunum 1998 og 1999 skal nevndin viðmerkja, at § 4 í skattalógini við løgtingslóg nr. 168 frá 30. desember 1997 við gildi frá 1. januar 1998 m.a. varð broytt soleiðis, at tá ið hjúnafelagar í felag reka sjálvstøðugt vinnuvirki, skal úrslitið av vinnuvirkinum sbrt. § 4, stk. 2 takast við í uppgerðina av skattskyldugu inntøkuni hjá hjúnunum í mun til luttøku teirra í rakstrinum.

Høvuðsbroytingin í § 4 skuldi verða (sbr. viðmerkingar til lógina, løgtingstíðindi 1997 s. 440) við til at broyta skattalóggávuna frá verandi samskatting til sjálvstøðuga skatting av hjúnum, har ið uppgerðin av skattskyldugu inntøkum teirra og ognum teirra framyvir skal fara fram á líknandi hátt sum fyri ógiftar skattgjaldarar.

Í teimum í § 4, stk. 2 nevndu førum er sbrt. § 4, stk. 3 heimilað landsstýrismanninum í skattamálum til við kunngerð at fyriskriva neyvari reglur fyri hesum býti.

Hetta er gjørt við kunngerð nr. 57 frá 7. juni 1999 um serskatting av hjúnum, sum avloysti kunngerð nr. 5 frá 13. januar 1999. 

Kunngerð nr. 5/1999 hevði sbrt. § 7 eisini gildi fyri 1998, og sbrt. hesi skuldu kravdu skjølini viðv. møguligum sundurbýti v.m. sendast T&S til góðkenningar áðrenn 31. mars 1999, og hevði eitt góðkent býti av inntøkum fyri 1998 eisini gildi fyri 1999. 

Í § 1, stk. 1 í galdandi kunngerð nr. 57/1999 er ásett, at fyri at kunna býta inntøkurnar sundur, skal sáttmáli verða gjørdur millum hjúnafelagarnar við neyvari útgreining av býti og ábyrgd. Herumframt er í § 1, stk. 2 ásett, at slíkur sáttmáli skal góðkennast av Toll- og skattstovuni, áðrenn hann fær gildi fyri býti av inntøkunum millum hjúnafelagar. 

Viðmerkjast skal, at reglurnar hesum viðvíkjandi í nevndu kunngerðum eru tær somu í 1998 og 1999.

Nevndin skal her viðmerkja, at eitt møguligt býti av inntøkum millum hjún kann soleiðis ikki gerast eftirfylgjandi í td. 2001.  

Viðmerkjast skal, at eingin áheitan um sundurbýti av inntøkum frá virkinum var viðløgd sjálvuppgávunum fyri 1998 og 1999, sum komu inn til T&S 1. mars 2001.

Samanumtikið metir nevndin onga broyting at fara fram viðv. rakstrinum av virkinum frá 1997 til 1998 og 1999, og metir soleiðis við somu grundgeving sum nevnt omanfyri viðv. 1997, at talan framvegis ikki er um felags rakstur av virkinum fyri hesi bæði seinnu árini. 

Var talan um felags sjálvstøðugt vinnuvirki sbr. § 4, stk. 2 í skattalógini, skuldi sáttmáli um eitt møguligt býti av inntøkunum  fyri 1998 verið sendur T&S til góðkenningar áðrenn 31. mars 1999 fyri at havt gildi, og hevði hetta býti so eisini verið galdandi fyri 1999, sbr. § 7 í kunngerð nr. 5/1999, og kunngerð nr. 57/1999.

Treytirnar fyri eftirfylgjandi at býta inntøkurnar sundur ímillum hjúnafelagarnar í 1998 og 1999 eru soleiðis ikki loknar.

Víst kann verða á, at í skrivi frá 18. desember 2001 hevur Toll- og skattstovan álíknað tygum soleiðis, samstundis sum áður gjørdu metingarnar eru broyttar samsvarandi nú innsendum sjálvuppgávum, undantikið 1997 har vinningurin av virkseminum er tikin við í sjálvuppgávu tygara:

Sjálvuppgávan 1997

Skattskyldug inntøka sambært automatiskari sjálvuppgávu


kr. 192.674

Vinningur av virkseminum




kr. 217.900
Broytt skattskyldug inntøka




kr. 410.574







========

Sjálvuppgávan 1998

Úr mettum kr. 160.367 upp í 




kr. 212.535
Sjálvuppgávan 1999

Úr mettum kr. 179.696 upp í 



      
kr. 196.752.
Við ávísing til frammanfyri standandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at geva Toll -og skattstovu Føroya viðhald í málinum - samanber niðanfyri vísta uppskot.

Uppskot til avgerð

Skattakærunevndin staðfestir, at:

Álíkningin fyri árini 1997, 1998 og 1999, sum er fráboðað tygum í skrivi frá 18. desember 2001, stendur við óbroytt, og er hon í samsvari við galdandi skattalóg og skattasiðvenju á økinum.”

Stýrið:

Í skrivi frá 11. juli 2003 boðar Stýrið frá, at tikið verður undir við teimum sjónarmiðum, sum økisskrivstovan førir fram, og at tey onki hava at leggja afturat. 

Fundur í Skatta- og avgjaldskærunevndini:

Á fundi í Skatta- og avgjaldskærunevndini tann 17. desember 2003 møtti grannskoðarin  saman við manninum. Umboð frá Toll- og Skattstovu Føroya vóru eisini tilstaðar á fundinum. 

Í stuttum var greitt frá byrjanini til virkið og arbeiðsbýtinum millum mannin og konan. Greitt var m.a. frá, at tað var maðurin, sum í 1982 hevði keypt fyrsta arbeiðstólið og var byrjaður at arbeiða við tí. ……….. Seinni byrjaði maðurin egið virki, og virksemini vórðu skild sundur og umrødda virksemið yvirtikið av verfaðirinum. Tá virsemið hjá manninum fór á húsagongd, kundi hann ikki standa fyri nøkrum. Í 1995 yvirtók konan virki frá pápanum. 

Um arbeiðsbýtið varð m.a. greitt frá, at í 1997 hevði konan fulltíðarstarv, og maðurin hevur burturav tikið sær av virkinum. Í 1998 byrjaði maðurin at arbeiða free lance hjá bilsølu. Tey vóru bæði við í virkinum. Hann tók sær av øllum bókahaldsarbeiðinum og av øðrum. …….  

Viðmerkingar og avgerð hjá Skatta- og avgjaldskærunevndini:

Staðfestast kann, at øll formligu viðurskiftini vísa á, at tað er konan, sum eigur og rekur virkið, og at tað er hon, sum hevur rakstrarligu ábyrgdina av virkinum. Tað er onki formliga, sum bendir á, at maðurin luttekur í virkinum. Útgangsstøðið er tí, at talan er um sjálvstøðugt virki, sum skal skattast hjá manninum.

Hóast onki formliga er, sum stuðlar undir, at maðurin luttekur í virkinum, so hava kærararnir víst á, at báðir hjúnafelagarnir síðan yvirtøkuna í 1995 í størri og minni mun hava verið knýttir at virkseminum. Víðari verður sagt, at veruleikin er tann, at frá 1996 at rokna er tað maðurin, sum hevur rakstrarligu ábyrgdina av virkinum, meðan konan er í føstum starvi aðrastaðni, tó soleiðis at hon í ávísan mun hjálpir til.

Viðvíkjandi 1997.

Fleiri avgerðir frá Landsskattanevndini og dómar frá Føroya Rætti og Landsrættinum viðvíkjandi tágaldandi § 4 í skattalógini vísa, at í slíkum málum er tað ikki nógmikið at staðfesta, hvør formliga stendur sum eigari. Neyðugt er eisini at hyggja at, um báðir hjúnafelagarnir luttaka í virkinum, og hvussu veruliga arbeiðsbýtið í virkinum er millum hjúnafelagarnar, sí t.d. Ø.L.D. 322/1984, dóm í Føroya Rætti 22566/1990, Landskattanevndaravgerð nr. 33/96. 

Nevndin metti, at frágreiðingin hjá kæraranum um arbeiðsbýtið millum hjúnafelagarnar á virkinum vísti, at báðir hjúnafelagarnir luttóku í virkinum, men at tað í 1997 var maðurin, sum hevði tikið sær av meginpartinum av arbeiðinum. Hetta, samanhildið við inntøkuna hjá hjúnafeløgunum frá øðrum arbeiðsgevarum sama tíðarskeið, metti nevndin vísti, at virkið ikki kundi sigast av verða rikið av konuni sum sjálvstøðug vinna ella virki uttan fyri vinnu ella virki mansins. 

Nevndin avgjørdi tí at geva kæraranum viðhald í, at maðurin eigur at verða settur í skatt av inntøkuni av virkinum fyri 1997.

Viðvíkjandi 1998 og 1999.

Galdandi frá 1. januar 1998 varð § 4 í skattalógini broytt, soleiðis at maður og kona verða hvør sær sett sjálvstøðugt í skatt av inntøkum sínum. Men um hjúnini í felag reka sjálvstøðugt vinnuvirki, skal úrslitið av vinnuvirkinum takast við í uppgerðina í skattskyldugu inntøkuni hjá hjúnunum í mun til luttøku teirra í rakstrinum. 

Kunngerð er gjørd, sum sigur, hvussu farast skal fram í hesum viðurskiftum, jbr. kunngerð nr. 5 frá 13. januar 1999 um serskatting av hjúnum og kunngerð nr. 57 frá 7. juni 1999 um serskatting av hjúnum.

Hóast frágreiðingin hjá kærarunum vísir, at talan er um vinnuvirkið rikið í felag, so krevst sáttmáli partanna millum fyri, at inntøkan skal kunna býtast millum hjúnafelagarnar, jbr. § 1 í kunngerð um serskatting av hjúnum. 

Tá slíkur sáttmáli ikki er gjørdur og ikki kann gerast eftirfylgjandi, kann talan ikki verða um at býta inntøkuna millum partarnar.

Inntøkan verður tí at skatta hjá tí, sum ber høvuðsábyrgdina av rakstrinum, jbr. § 1 í kunngerðini um serskatting av hjúnum.

Tað er ikki heilt greitt, um tann ábyrgd, sum verður nevnd  í kunngerðini, er tann løgfrøðiliga ábyrgdin, sum kann áleggjast eigaranum av virkinum, ella um talan er um ábyrgdina av dagliga rakstrinum í virkinum. 

Viðmerkingarnar til lógarbroytingina taka ikki beinleiðis støðu til hendan spurning men siga m.a., at landsstýrismaðurin “fær heimild til at gera neyvari reglur fyri hesi viðurskifti. Hesar reglur skulu sostatt verða gjørdar út frá teimum fyritreytum, sum lógin ásetir um inntøku- og ognarbýti og sum miðja ímóti, at býtið skal svara til veruligu viðurskiftini.”  

Viðmerkingarnar geva sostatt ikki nakað endaligt svar, men hinvegin eru tær heldur ikki til hindurs fyri at siga, at tá ongin sáttmáli er gjørdur, verður inntøkan skattað hjá tí, sum hevur høvuðsábyrgdina av dagliga rakstrinum av virkinum. Ein slík tulking er eisini í samsvar við orðingina í § 4 í skattalógini, har sagt verður, at tá talan er um vinnuvirkið rikið í felag, verður inntøkan skattað “í mun til luttøku teirra í rakstrinum” og skattarættarligu meginregluna um skatting eftir veruligu viðurskiftunum.

Tá frágreiðingin hjá kærarunum vísir, at tað er maðurin, sum í 1998 og 1999 hevur høvuðsábyrgdina av dagliga rakstrinum av virkinum, avgjørdi nevndin at geva kærarunum viðhald í, at inntøkan hjá virkinum  hesi árini skal skattast hjá manninum. 

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó verða gjørt innan 3 mánaðar frá móttøku av avgerðini.”

